
MINUTI

Il-Minuti tal-Laqgħa Nru 3 li saret fis-17 ta’ Ottubru, 2017 ġew ikkonfermati.


DISKUSSJONI DWAR IR-RAPPORT TAL-AWDITUR INTITOLAT AN INVESTIGATION OF PROPERTY TRANSFERS BETWEEN 2006 AND 2013: THE TRANSFER OF THE PROPERTY AT 83 SPINOLA ROAD, ST JULIAN’S (KONT.).

IĊ-CHAIRPERSON (Onor. Beppe  Fenech Adami): L-iskop ta’ din il-laqgħa kien biex niddeterminaw min huma x-xhieda li n-naħa tal-Gvern jixtiequ jħarrku quddiem dan il-Kumitat fuq il-materja li qegħdin niddiskutu preżentement. Forsi l-Onor. Robert Abela jista’ jindikalna min huma x-xhieda li beħsiebha tħarrek in-naħa tal-Gvern dwar dan il-każ?

[bookmark: _GoBack]ONOR. ROBERT ABELA: Bħala lista tax-xhieda – naturalment skont l-andament wieħed jara jekk itellagħhomx kollha; jekk ikun hemm xhieda li jkunu se jiddupplikaw dak li jkun diġà qal ħaddieħor ovvjament ma ntellgħuhomx – hija l-istess waħda li ġiet indikata fl-email mibgħuta mill-Awditur Ġenerali fit-12 ta’ Ottubru ta’ din is-sena. Jidher li sar eżerċizzju eżawrjenti min-naħa tal-Uffiċċju tal-Awditur li jindika l-persuni kollha li għandhom, jew jista’ ikollhom, xi konnessjoni ma’ dan il-każ.

IĊ-CHAIRPERSON: Qed nifhem li hawn qbil mill-Membri ta’ dan il-Kumitat li l-laqgħat, safejn hu possibbli, jibqgħu jsiru kull nhar ta’ Tlieta bil-laqgħa li jmiss issir bħal-lum ġimgħa fl-4:30 p.m., tieqaf fis-6:00 p.m. għall-ħin tal-mistoqsijiet parlamentari, imbagħad terġa’ tkompli fis-6:30 p.m. sakemm ikun hemm bżonn, possibbilment sad-9:00 p.m. Qed nifhem li l-Onor. Robert Abela qed jobbliga ruħu li s’għada huwa jindika ... Onor. Abela, jien nipproponi li tindika lis-Segretarja tal-Kumitat tliet xhieda għall-ġimgħa d-dieħla għax potenzjalment ikun hemm min minnhom li ma jkunx jista’ jattendi. Mingħajr ma nimponi, il-parir tiegħi hu li jekk se jkollna tliet xhieda, ipprova għażel tlieta li ma jkollhomx ħafna tul ta’ ħin x’jixhdu, fis-sens li tagħżel xhud li potenzjalment se jixhed għal siegħa u nofs, imbagħad żewġ xhieda li probabbilment ikunu fil-qosor. Allura l-parir tiegħi hu li nħarrku lil dak ix-xhud li probabbilment se jieħu ċertu ammont ta’ ħin biex jidher quddiem dan il-Kumitat fl-4:30 p.m., imbagħad iż-żewġ xhieda l-oħrajn jitħarrku għas-6:30 p.m. u b’hekk, jekk jixhdu fil-qosor immorru d-dar kmieni u jekk jixhdu fit-tul ikollna potenzjalment sad-9:00 p.m. biex inkunu nistgħu neżawrixxuhom. 

ONOR. ROBERT ABELA:  Naqblu.

IĊ-CHAIRMAN:  Qed neħodha li hawn il-qbil tal-Kumitat minkejja li m’hawnx quorum. 

For the record irrid ngħid li lbieraħ ġie ċċirkolat lill-Membri kollha ta’ dan il-Kumitat il-file relattiv tal-Awtorità tal-Artijiet rigwardanti l-materja li qiegħda tiġi diskussa f’dan il-Kumitat wara talba li kienet saret fl-aħħar seduta mill-Onor. Abela.

ONOR. CLAYTON BARTOLO: U dwar il-file tal-Joint Office?  Saret it-talba?

ONOR. ROBERT ABELA:  Fil-fatt huwa l-ewwel batch tal-file li ntbagħat.

IĊ-CHAIRPERSON:  Jidher li l-file huwa voluminuż ħafna; fih aktar minn 400 paġna.  Ma nafx jekk għandniex kopja printed tiegħu.

L-ISKRIVANA TAL-KUMITAT: Jien għandi hard copy fl-uffiċċju tiegħi; min ikun jixtieq jaraha jista’ jagħmel hekk liberament. 

IĊ-CHAIRPERSON: Jidher li ftehemna u allura nistgħu naġġornaw.

Fis-6:28 p.m. il-Kumitat aġġorna.

